
Zele. CLXXIV.


IL eſt icy repreſenté par vn homme habillé en Preſtre,
qui de la main droite tient vne Diſcipline, &
de la gauche vne Lampe allumée.

Par le Zele ſe doit entendre l’ardant deſir qu’a l’homme de bien,
que les choſes qui appartiennent au culte 
diuin ſoient faites comme il faut, & auec autant de ſincerité
que de diligence.

L’on peut s’acquitter de l’vn & de l’autre, ſi l’on prend le
ſoin d’inſtruire les ignorans, & de corriger ceux qui faillent : 
Ce qui nous eſt declaré par la Lampe, & par la Diſcipline que
cette Figure tient en main. Noſtre Sauueur Iesvs-Christ
prattiqua parfaitement ces deux choſes, lors qu’il chaſſa du
Temple de Hieruſalem ceux qui de ce lieu ſaint & ſacré en
faiſoient vn marché public, Et qu’en ſuitte de cela il ſe mit à 
les inſtruire doublement, & par ſes enſeignemens ſalutaires,
& par les miraculeux exemples de ſa vie.


 

Fin de la première partie.

